
ABSTRAK

Teknologi maklumat dan komunikasi merupakan sesuatu yang sentiasa berubah
mengikut perkembangan semasa. Teknologi telah berkembang dengan begitu pesat
sejak dari dahulu lagi penciptaan-penciptaan teknologi yang mampu memudahkan
urusan manusia terutamanya pekerjaan. Pengenalan teknologi yang berbeza juga
memerlukan cara pengendalian yang berbeza memerlukan setiap individu pekerja
untuk mempunyai kemahiran untuk mengendalikan pelbagai teknologi yang
berbeza. Setelah penularan virus Covid-19 dalam negara, pelaksanaan Perintah
Kawalan Pergerakan telah mengehadkan pergerakan pekerja untuk ke tempat kerja
dan ianya telah memberikan ruang kepada pelaksanaan kaedah bekerja dari rumah
secara meluas dengan menggunakan teknologi-teknologi maklumat dan komunikasi
sebagai medium pelaksanaan pekerjaan. Disebabkan itu, timbul persoalan
berkenaan tahap kesediaan penggunaan teknologi maklumat dan apakah implikasi
penggunaan teknologi maklumat dan komunikasi terhadap motivasi pekerja. Oleh
itu, objektif dalam kajian ini adalah untuk menilai tahap kesediaan pegawai
pelaksana Universiti Malaysia Sabah terhadap penggunaan teknologi maklumat dan
komunikasi semasa era Covid-19 dan menilai implikasi daripada penggunaan
teknologi maklumat dan komunikasi terhadap motivasi pekerja pegawai pelaksana
Universiti Malaysia Sabah. Metodologi yang digunakan dalam mencapai objektif
kajian ini adalah pendekatan kuantitatif dengan mengedarkan borang soal selidik
kepada 127 orang responden yang merupakan pegawai pelaksana yang berkhidmat
di kampus utama Universiti Malaysia Sabah. Hasil daripada dapatan mendapati
bahawa tahap kesediaan penggunaan penggunaan teknologi maklumat dan
komunikasi responden adalah berada pada tahap yang tinggi dan didapati juga
bahawa tahap kesediaan penggunaan teknologi maklumat dan komunikasi turut

memberikan kesan kepada motivasi pekerja.

Kata kunci: teknologi maklumat dan komunikasi, bekerja dari rumah, motivasi,

tahap kesediaan.



ABSTRACT

Information and communication technology is something that is constantly changing
with current developments. Technology has developed so rapidly since time
immemorial, the invention of technology that is able to facilitate human affairs,
especially employment, The introduction of different technologies also requires
different modes of operation requiring each individual employee to have the skills to
operate a variety of different technologies. Following the spread of Covid-19 virus in
the country, the implementation of the Movement Control Order has restricted the
movement of workers to work and it has provided space for the widespread
implementation of working from home methods using information and
communication technologies as a medium of job execution. Due to that, the question
arises regarding the level of readiness to use information technology and what are
the implications of the use of information and communication technology on
employee motivation. Therefore, the objective of this studly is to assess the level of
readiness of Universiti Malaysia Sabah implementing officers on the use of
information and communication technology during the Covid-19 era and evaluate
the implications of the use of information and communication technology on
employee motivation of Universiti Malaysia Sabah implementing officers. The
methodology used in achieving the objectives of this study is a quantitative approach
by distributing questionnaires to 127 respondents who are implementing officers
serving in the main campus of Universiti Malaysia Sabah. The results found that the
level of readiness to use information and communication technology respondents is
at a high level and it was also found that the level of readiness to use information

and communication technology also affects employee motivation.

Keywords: information and communication technology, work from home,

motivation, level of readiness.

BAB 1

PENDAHULUAN

1.1 Pengenalan

Teknologi merupakan suatu yang sentiasa berubah dan berkembang setiap masa.
Kehidupan manusia pada masa kini telah banyak dipengaruhi oleh teknologi-
teknologi yang semakin berkembang terutamanya teknologi yang membabitkan
komunikasi dan makumat yang memberikan banyak kebaikan dan kemudahan
kepada setiap orang yang menggunakannya. Perkembangan teknologi secara besar-
besaran telah bermula sejak tercetusnya revolusi perindustrian yang pertama pada
sekitar akhir kurun ke-18 dan pada awal kurun ke-19 dengan pengenalan teknologi-
teknologi yang baharu untuk memudahkan sesuatu pekerjaan dijalankan iaitu
berasaskan wap. Perkembangan tersebut terus berlaku dengan terhasilnya
teknologi-teknologi lain seperti teknologi berasaskan elektrik pada revolusi industri
2.0, teknologi berasaskan teknologi maklumat pada revolusi industri 3.0 dan akhir
sekali iaitu revolusi industri 4.0 yang berasaskan automasi pendigitalan (Zureen
Zulaikha Ismail, 2018).

Perkembangan teknologi pada masa kini terus berlaku dan berkembang
dengan pesat di seluruh dunia termasuklah negara kita Malaysia. Perkembangan
teknologi terutamanya teknologi maklumat dan komunikasi telah banyak
memberikan kemudahan kepada manusia dalam melakukan pekerjaan, menyimpan
dan mengakses data yang diperlukan. Peningkatan keupayaan dalam teknologi
maklumat dan komunikasi telah menjadi kelebihan kepada banyak organisasi untuk
dijadikan sebagai medium pekerjaan untuk memudahkan proses pekerjaan dan

mengurangkan penggunaan penggunaan tenaga manusia.



Seiring dengan perkembangan teknologi maklumat dan komunikasi yang
pesat ini, semua maklumat dapat diakses dengan mudah tanpa mengira tempat.
Gadget dan kemudahan seperti sambungan rangkaian internet, komputer atau
komputer riba, telefon bimbit dan lain-lain semakin mampu dimiliki oleh pelbagai
lapisan masyarakat disebabkan oleh harganya yang semakin berpatutan dengan
penawarannya merangsang lagi syarikat-syarikat pengeluar barangan dan
perkhidmatan meningkatkan lagi kualiti barangan dan perkhidmatan yang
ditawarkan.

Rangkaian mudah alih yang telah berevolusi dengan pantas bermula dari
rangkaian generasi pertama (1G) sehinggalah pada ketika ini rangkaian mudah alih
generasi kelima (5G) telah mula mengambil alih peranan generasi yang terdahulu
dengan menawarkan kepantasan sambungan rangkaian internet yang lebih pantas.
Hal ini secara langsung akan meningkatkan lagi kecekapan dan kepantasan aktiviti-
aktiviti yang memerlukan penggunaan teknologi maklumat dan komunikasi
terutamanya dalam pekerjaan kerana rangkaian 5G menawarkan rangkaian internet
yang jauh lebih pantas berbanding dengan rangkaian mudah alih generasi keempat
(4G), (Lopa J. Vora, 2015).

1.2 Latar Belakang Kajian

Teknologi Maklumat dan Komunikasi atau lebih dikenali dengan singkatan ICT telah
berkembang dengan begitu pesat pada abad ini. Perkembangan teknologi maklumat
dan komunikasi telah memberikan kesan yang begitu mendalam kepada dunia
sehinggakan teknologi maklumat dan komunikasi telah membawa kepada
perubahan besar terhadap kehidupan masyarakat (Mat Saad et. al, 2020). Walaupun
teknologi telah memberikan perubahan yang besar dalam kehidupan masyarkat,
namun teknologi maklumat dan komunikasi tetap terus berkambang seiring dengan

permintaan daripada masyarakat yang berterusan mendorong perkembangannya.

Teknologi maklumat dan komunikasi telah menjadi sesuatu yang sangat

penting tanpa mengira umur, bangsa dan darjat dan masyarakat. Perkembangan

internet yang sentiasa berevolusi menambah lagi kemajuan teknologi. Lantaran itu,
internet telah menjadi satu daripada keperluan harian masyarakat terutamanya
individu (Fauzi N. 2017) untuk mereka mengakses laman-laman web, media-media
sosial dan sebagainya sama ada untuk tujuan sosial, hiburan, pembelian atas talian
dan sebagainya.

Seiring dengan perkembangan teknologi maklumat dan komunikasi yang
begitu pantas, ianya turut mewujudkan perubahan dalam cara pekerjaan di seluruh
dunia. Ianya telah menggalakkan pekerjaan dilakukan jauh daripada premis
pekerjaan pekerja dengan istilah seperti ‘telekerja’, ‘bekerja dari rumah’ atau Work
from Home (WFH), dan pelbagai lagi istilah yang membawa maksud yang sama
walaupun penggunaan istilah yang berbeza, iaitu satu bentuk pekerjaan yang akan
menggunakan komputer peribadi dan sambungan internet untuk melakukan

pekerjaan dari rumah atau di mana juga dengan bebas (Parasuraman, 2001).

Konsep telekerja telah bermula sejak awal tahun 1970-an lagi. Pengenalan
kerja secara telekerja pada waktu tersebut adalah disebabkan oleh kekurangan
minyak kenderaan dan untuk mengatasinya, satu bentuk pekerjaan baharu
diperkenalkan iaitu telekerja yang mana pekerja tidak perlu lagi untuk ke tempat
kerja untuk melakukan pekerjaan dan hanya perlu melakukan pekerjaan dari rumah
menggunakan komputer peribadi dengan sambungan internet sebagai medium
menjalankan pekerjaan. Dengan itu, penggunaan kenderaan ke tempat kerja dapat
dikurangkan dan penggunaan minyak kendaraan yang pada ketika itu mengalami
kekurangan dapat diatasi (Parasuraman, 2001).

Teknologi maklumat dan komunikasi telah membuka peluang dan ruang
kepada dunia pekerjaan untuk terus berkembang dan berevolusi ke arah pekerjaan
yang menggunakan teknologi dengan lebih optimum. Perkembangan Covid-19 yang
telah merebak ke seluruh dunia meningkatkan lagi penggunaan teknologi maklumat
dan komunikasi dalam pekerjaan dan juga pelaksanaan kaedah pekerjaan dari
rumah. Kaedah bekerja dari rumah ini terpaksa dilaksanakan kerana arahan perintah
kawalan pergerakan, kerisauan akan kesihatan pekerja dan perlunya pengurangan
hubungan terus secara bersemuka antara individu untuk mengurangkan risiko

penularan jangkitan (Bick, Blandin & Mertens, 2020).



Pelaksanaan bekerja dari rumah atau Work from Home sebelum pandemik
melanda telah banyak diaplikasikan dalam organisasi kerja, namun selepas
penularan virus pandemik Covid-19, pelaksanaan kerja secara dari rumah telah
meningkat dengan begitu ketara disebabkan ianya satu-satunya cara untuk
meneruskan pekerjaan tanpa berlakunya kontak dengan orang atau pekerja-pekerja
lain. Dapatan daripada kajian oleh Bick, Blandin dan Mertens (2020) di Amerika
Syarikat menunjukkan peningkatan bekerja dari rumah dalam kalangan warga
Amerika Syarikat iaitu 8.2 peratus pada bulan Febuari meningkat kepada 35.2
peratus pada bulan Mei bagi pekerja yang bekerja dari rumah secara sepenuhnya.
Manakala negara seperti Australia turut menunjukkan peratusan bekerja dari rumah
yang tinggi dicatatkan pada Mei 2020 iaitu sebanyak 57 peratus (Marzvan et. al,
2021).

Pelaksanaan kaedah bekerja dari rumah telah meningkat dengan begitu
mendadak semasa sepanjang penularan virus Covid-19 di seluruh dunia. Ianya
menunjukkan betapa pentingnya pelaksanaan kaedah untuk menjalankan pekerjaan
yang berbeza apabila berlakunya keadaan yang memerlukan penjarakan sosial
antara individu terutamanya pekerja yang melakukan pekerjaan yang secara semula
jadinya dilakukan secara bersemuka. Walaupun kaedah bekerja dari rumah telah
lama wujud sekitar tahun 1970-an lagi (Parasuraman, 2001) namun kaedah bekerja
tersebut masih kurang dipraktikkan pada skala besar-besaran dan ianya merupakan
pengalaman yang baru bagi kebanyakkan pekerja yang masih tidak pernah
melakukan pekerjaan secara dari rumah ditambah pula terpaksa berhadapan
dengan Covid-19 yang tidak diketahui bila ianya akan berakhir sepenuhnya (Dubey
& Tripathi, 2020).

Walaupun pekerjaan secara dari rumah masih baru dan agak sukar bagi
pekerja melaksanakannya kerana kekurangan pengetahuan berkenaan dengan cara
pelaksanaanya, pembangun-pembangun perisian (Softwere Developer) telah
mencipta dan membangunkan teknologi-teknologi yang dapat memudahkan
pekerjaan dan komunikasi antara pekerja dengan pihak-pihak atasan mereka.
Perkembangan yang memberangsangkan berkenaan dengan peningkatan
pelaksanaan kerja secara dari rumah ini telah membuka peluang kepada syarikat
gergasi berkenaan dengan teknologi seperti Microsoft, Cisco, Google dan lain-lain



untuk membangunkan perisian dan juga aplikasi telesidang seperti Zoom, Cisco
Webex, Microsoft Skye, Microsoft Team, Google Hangout, Google Meet dan lain-lain
yang seterusnya menjadi popular untuk memudahkan pekerjaan dan komunikasi
antara pekerja (Tuan Noorkorina & Mohd Fadzali ,2020).

Di Malaysia, penularan virus Covid-19 telah berlarutan selama lebih setahun
dengan statistik jangkitan virus tersebut telah menjangkau ke gelombang ketiga,
dan pelaksanaan Perintah Kawalan Pergerakan (PKP) turut telah dilaksanakan
beberapa kali dan menyebabkan kebenaran untuk bekerja di pejabat turut berubah-
ubah mengikut kawasan dan juga pelaksanaan Perintah Kawalan Pergerakan (PKP)
atau fotal lockdown yang hanya membenarkan sektor-sektor penting atau essential
sector sahaja untuk beroperasi. Hal ini menyebabkan pekerja bekerja dengan dua
kaedah pekerjaan iaitu bekerja di pejabat dan bekerja dari rumah mengikut
kebenaran oleh kerajaan.

Keadaan ini menimbulkan persoalan sama ada pekerja bersedia sepenuhnya
untuk melakukan pekerjaan dari rumah. Oleh kerana keadaan pekerjaan yang
berubah-ubah sesuai dengan perintah daripada kerajaan, adakah pekerja bersedia
untuk bekerja dari rumah dengan menggunakan kaedah dan teknoligi maklumat
yang telah ditetapkan oleh organisasi. Seperti yang diketahui oleh umum, ketika
Perintah Kawalan Pergerakan (PKP) tidak dilaksanakan, majikan organisasi
dibenarkan untuk menjalankan pekerjaan di pejabat dengan menggilirkan pekerja
yang bekerja di pejabat dan yang bekerja dari rumah dan apabila Perintah Kawalan
Pergerakan (PKP) dilaksanakan pula, pekerja akan diarahkan untuk bekerja
sepenuhnya dari rumah bagi pekerjaan yang tidak tersenarai sebagai sektor penting
untuk bekerja.

Ketidakpastian ini menyebabkan kesediaan pekerja untuk melakukan
pekerjaan dari rumah menjadi persoalan disebabkan bekerja dari rumah tentunya
memerlukan pelbagai alat sokongan atau keperluan untuk melakukan kerja dari
rumah seperti wifi untuk mendapatkan sambungan internet yang stabil, komputer
yang yang boleh berfungsi dengan baik dan lain-lain. Perdana et. al (2021)
menyatakan bahawa terdapat pekerja yang tidak setuju untuk bekerja dari rumah



kerana kurangnya alat sokongan yang diperlukan untuk melakukan pekerjaan dari

rumah.

Oleh itu, pelaksanaan kaedah bekerja dari rumah memerlukan pekerja
mempunyai peralatan atau alat sokongan yang sesuai dan mencukupi bagi mereka
melakukan pekerjaan dengan sebaik mungkin dari rumah.

1.3 Permasalahan Kajian

Bekerja dari rumah bukanlah perkara yang baru dalam dunia pekerjaan. Namun
kaedah bekerja secara dari rumah ini masih tidak dilaksanakan secara meluas di
dunia terutamanya di Malaysia menyebabkan terdapatnya pekerja yang tidak
memahami erti sebenar konsep bekerja dari rumah itu (Zubir Sulaiman, 2020).
Untuk melaksanakan kaedah pekerjaan dari rumah, pekerja perlu didedahkan oleh
organisasi mereka berkenaan dengan apa itu bekerja dari rumah dan bagaimana
ianya dilaksanakan mengikut garis panduan yang diberikan oleh organisasi.

Persediaan yang rapi perlu dilakukan untuk melakukan pekerjaan sekiranya
kaedah pekerjaan secara dari rumah dilaksanakan oleh sesebuah organisasi. Pekerja
perlu menyediakan bukan sahaja diri dan mental mereka, namun pekerja perlu
menyediakan keperluan-keperluan yang diperlukan untuk melaksanakan pekerjaan
dari rumah seperti komputer riba, peranti mudah alih seperti telefon atau tablet dan
capaian internet yang sewajarnya (Jabatan Perkhidmatan Awam, 2020). Penyediaan
keperluan-keperluan tersebut adalah amat penting sepanjang melaksanakan
pekerjaan dari rumah untuk memastikan ketercapaian maklumat dan komunikasi
antara pekerja dengan pekerja serta pekerja dengan majikan dapat dijalankan tanpa
gangguan. Tambahan pula, dengan penyediaan peralatan tersebut akan
mempercepatkan lagi proses transisi pekerja untuk membiasakan diri daripada

bekerja di pejabat kepada bekerja di rumah.

Namun begitu, menurut data daripada Suruhanjaya Komunikasi dan
Multimedia Malaysia (SKMM, 2020), Malaysia merupakan antara negara yang

mempunyai capaian internet yang terendah di Asean berbanding dengan negara-

negara jiran yang lain. Data menunjukkan Malaysia berada di tangga keenam bagi
purata kelajuan muat turun internet mudah alih di Asia Tenggara dan berada ni
belakang negara seperti Singapura, Thailand, Laos, Vietnam dan Myanmar. Perkara
ini tentunya bukanlah perkara yang diingini bagi setiap pekerja yang akan dan
sedang melaksanakan pekerjaan dari rumah kerana capaian internet yang perlahan
pastinya akan memberikan kesan kepada pekerjaan dan diri mereka.

Pada peringkat nasional pula, negeri Sabah merupakan antara negeri yang
tercorot bagi capaian internet di Malaysia. Data yang dikeluarkan oleh Suruhanjaya
Komunikasi dan Multimedia Malaysia bagi suku pertama tahun 2021, menyatakan
bahawa negeri Sabah merupakan negeri tercorot bagi penggunaan internet dan
capaian internet di Malaysia. Situasi ini menunjukkan betapa capaian internet di
negeri Sabah tidak berada pada keadaan yang memuaskan untuk menjalankan
pekerjaan dari rumah. Jika bekerja dari pejabat atau premis kerja, organisasi
kebiasaannya akan menyediakan kemudahan wifi yang mempunyai capaian internet
yang lebih baik dan lebih stabil dan ianya berbeza dengan situasi bekerja dari rumah
tambahan pula apabila pekerja tinggal di kawasan yang mempunyai capaian internet
yang kurang dan hanya menggunakan data mudah alih yang sering mengalami

masalah capaian internet yang perlahan.

Capaian internet adalah sangat penting semasa menjalankan kerja dari
rumah. Gangguan internet atau capaian internet yang perlahan boleh menganggu
produktiviti. Menurut Marzban et. al (2021), cabaran utama dalam melakukan
pekerjaan dari rumah sepanjang pandemik Covid-19 ialah masalah capaian internet
yang kurang baik. Masalah ini memberikan kesan terutamanya apabila pekerja
sedang mengadakan telesidang (Video Conferencing) dengan majikan mereka dan
juga bila mana pekerja perlu menghantar kerja mereka secara muat naik (upload)
secara atas talian (Online) pada platform yang telah ditetapkan oleh majkan kepada
pekerja. Situasi seperti suara kurang jelas, video tersekat-sekat, muat naik perlahan
atau terhenti kerana capaian internet yang perlahan dan kurang stabil adalah situasi
yang kerap dilihat.

Selain daripada isu capaian internet yang perlahan untuk menjalankan
pekerjaan dari rumah, kekurangan peralatan atau alat sokongan seperti komputer



riba atau komputer desktop turut menjadi isu yang menyumbang kepada terhadap
kesediaan pekerja untuk menjalankan pekerjaan dari rumah. Menurut Perdana et.
al (2021), terdapatnya pekerja yang tidak setuju dengan penerapan kaedah bekerja
dari rumah kerana kurangnya alat sokongan yang diperlukan seperti sambungan
internet yang stabil, komputer yang yang boleh berfungsi dengan baik. Pekerja tidak
setuju dengan pelaksanaan kaedah bekerja dari rumah kerana kurangnya
keperluan-keperluan yang membolehkan mereka melakukan pekerjaan dari rumah
seperti komputer yang mampu untuk berfungsi dengan baik yang digunakan untuk
menjalankan dan melakukan pekerjaan dari rumah. Seterusnya, isu yang timbul
ialah adakah para pekerja bersedia atau mempunyai pengetahuan serta kemahiran
untuk menggunakan teknologi malkumat dan komunikasi yang telah ditetapkan.

Penggunaan teknologi maklumat dan komunikasi yang baik pastinya akan
dapat meningkatkan kecekapan kerja seseorang pekerja (Marzuki, Tahir dan Nasri,
2020). Namun masih terdapat pekerja yang setiap hari bekerja menggunakan
teknologi maklumat dan komunikasi yang masih kurang mahir dalam
menggunakannya, ini terutama pekerja yang telah berusia 18 tahun ke atas
(Marzuki, Tahir dan Nasri, 2020). Oleh itu, kajian ini akan memfokuskan kesadiaan
pekerja untuk menggunakan teknologi maklumat dan komunikasi bagi pekerja yang
melaksanakan pekerjaan dari rumah sepanjang pandemik Covid-19 dan implikasi
teknologi maklumat dan komunikasi tersebut kepada motivasi pekerja yang pastinya
akan terkesan sepanjang bekerja dari rumah menggunakan teknologi yang telah

ditetapkan oleh organisasi.

Perintah Kawalan Pergerakan (PKP) yang buat sekian kalinya dilaksanakan
menyebabkan banyak sektor yang terjejas seperti sektor ekonomi, pelancongan dan
sektor pendidikan. Penularan pandemik Covid-19 yang merupakan krisis kesihatan
sedunia menyebabkan banyak negara memutuskan untuk menutup institusi-institusi
pendidikan seperti sekolah, institusi pengajian tinggi dan universiti-universiti dalam
jangka waktu yang tidak diketahui bagi membendung penularan dengan lebih
meluas (Purwanto et al., 2020). Institusi pendidikan terutamanya universiti awam di
Malaysia secara umumnya dan Universiti Malaysia Sabah (UMS) secara khususnya
telah diarahkan untuk ditutup sementara waktu bagi mengelakkan penularan virus



Covid-19 apabila proses pembelajaran secara bersemuka atau pembelajaran secara
face-to-face.

Universiti Malaysia Sabah yang merupakan salah satu daripada universiti
awam (UA) di Malaysia turut menutup secara sementara institusi pendidikan dan
semua aktiviti-aktiviti yang dilakukan di dalam kawasan universiti termasuklah staff-
pegawai pelaksana universiti. Semua aktiviti-aktiviti pekerjaan pegawai pelaksana
Universiti Malaysia Sabah juga telah terjejas akibat daripada arahan penutupan
institusi pendidikan ini. Namun begitu, untuk memastikan sistem pekerjaan universiti
yang terganggu untuk terus beroperasi dan berjalan, pihak universiti telah
mengarahkan pegawai pelaksana universiti untuk melakukan pekerjaan dari rumah
atau lebih dikenali sebagai Working From Home. Oleh itu, operasi universiti dapat
dijalankan seperti sedia kala walaupun ianya dijalankan hanya dari rumah dan tidak
memerlukan pegawai pelaksana untuk datang dan hadir ke tempat kerja untuk
melakukan pekerjaan. Mereka hanya perlu menjalankan pekerjaan dari rumah untuk
memastikan operasi universiti dapat berjalan secara sedia kala.

Namun begitu, timbul isu berkenaan dengan tahap kesediaan para pegawai
pelaksana untuk melakukan dan menjalankan pekerjaan mereka daripada rumah
menggunakan teknologi maklumat dan komunikasi sedia ada. Hal ini kerana
terdapatnya faktor-faktor yang memberikan kekangan kepada pekerja seperti
faktor-faktor teknikal, kewangan dan faktor individu (Abdul Rashid, 2016). Kesemua
faktor yang dinyatakan ini akan memberikan kesan kepada tahap kesediaan pegawai
pelaksana Universiti Malaysia Sabah untuk melakukan pekerjaan dari rumah dengan

menggunakan teknologi maklumat dan komunikasi.

Isu lain yang timbul kerana penggunaan teknologi maklumat dan komunikasi
dalam pekerjaan semasa era Covid-19 ialah kesan atau implikasi penggunaan
teknologi maklumat dan komunikasi terhadap motivasi pekerja. Penggunaan
teknologi maklumat dan komunikasi untuk melakukan pekerjaan berbanding dengan
datang sendiri ke premis pekerjaan adalah amat berbeza. Disebabkan itu,
penggunaan teknologi maklumat dan komunikasi dalam pekerjaan pastinya akan
memberikan kesan kepada motivasi pekerja semasa era Covid-19. Kesan ini sama

